
CANONGATE KIRK

THE KIRK OF HOLYROOD HOUSE

AULD SCOTS

A WHEIN NOTES ON THE KIRK O THE CANNOGAIT
1.
In its lang historie, the Kirk o the Cannogait haes haen twa biggins: at the Abbey o the Haly Rood (1128), nou liggin in wrack asyde the palace o Halyroodhouss: an here i the hert o the Cannogait.


In 1688, Keing James VII (James II o Ingland) taen owre the Abbey kirk for uiss as the Chaipel o the Order of the Thistle, an he gried ti bigg the praisent ane in its steid.  It cost roun about £1,900, an this siller cam frae a fund left til the Croun bi a walthie merchant, Tammas Moodie, whas coat o airms can be seen abuin the entrie.


The biggin wes feinisht in 1690, eftir Keing James VII haed quut the throne; an the keys war deleivert til the Meinister o the Cannogait in 1691.  The Ryal Airms that is abuin the entrie anaw, belang Keing James, wi the sheild o Nassau putten in the center for ti mak thaim intil the airms o Keing William that follaed him.

2.
The Kirk haed a ryal affset.  Keing David I wes rydin his lane in the forest near the present grunds o Halyroodhouss, whan a whyte staig gaed for him an cawed him aff his horse.  As it wes juist gaun ti stick him wi its horns, a veision o the Haly Cross (or Rood) kythed aw at aince atwein the craetur's antlers.  The keing taen hert frae this an the staig turnt tail an fled.  In thenks for his deleiverance, the Keing foundit the Abbey in 1128, "in honor o the Haly Cross, the Virgin an aw Sancts."


The Abbey kirk serred baith as the pairiss kirk for the fowk o the Cannogait an as the Chaipel Ryal, whaur monie o the Keings o Scotland war kirsent, mairrit, crouned an yirdit.  The lest Keing ti be crouned thare wes Charles I in 1633.  At the Reformation in 1560, the kirk cam ti be kent as the Kirk o Halyroodhouss (the Kirk o the Cannogait), an the fowk o the Cannogait cairrit on wurshippin thare or 1688.

3.
The legend o Keing David an the whyte staig is pictert aw throu the biggin, an is kenspekkil in the Keing David Aisle:  first in the picter bi Stanley Cursiter, RSA: an saicont, in the communion taibil's flouert front panel, that wes drauchtit, made an giftit bi leal members o the congregation.  The yairn is representit, tae, outby the kirk, at the tap of the front waw, bi the gildit staig's heid wi the antlers, giftit til the Kirk bi Keing George VI.

4.
The fluir o the apse beirs the names an dates o the Meinisters o Cannogait sen the Reformation o 1560.  The Meinistrie o two o thir, The Revd Tammas White an the Very Revd Ronald Selby Wright (wha wes weill kent as the Radio Padre throu Warld War II) cuivert verra-near nynetie year.

5.
Ti the left o the apse is the Memorial Chaipel, hansilt in 1951 bi the Governor o Edinburrie Castle, an dedicat til the Maimorie o the fortie sons o Cannogait that gied thair lyves i the 1939-45 War.


The smaw gless case ti the west o the Communion Taibil is the memorial o the Dunkirk Veterans Association an hauds saund frae the forelands at Dunkirk.  The Leit o Honor o the 606 (City of Edinburgh) Squadron wes unveiled bi HM the Queen in 1989.  The sculpture o Christus Victor is bi Josephine de Vasconcellos.

6.
The Palace of Halyroodhouss an Edinburrie Castle liggs aye inbye the Pairiss o Cannogait, an thai hae pews aither syde the center aisle o the Kirk, that beirs the fittin coats o airms.

7.
Cannogait Kirk is nou taen ti be the Military Church in Scotland's Capital City.

Abuin the nave hings the Queen's Culors o the 1st Battalion, The King's Own Scottish Borderers, putten up in 1976 afore thair Colonel in Chief, HRH Princess Alice, Duchess of Gloucester; an o the 7th/9th Battalion the Royal Scots (The Dandy Ninth) putten up in 1986 at a sairvice tendit bi thair Colonel in Chief, HRH Princess Anne, The Princess Royal.

In 1983, on the 350t anniversarie o the foundin o the Regiment, The Royal Scots (The Royal Regiment) adoptit Cannogait as thair Regimental Kirk, an this is skreivit on a plaque on the waw asyde the poupit.  This poupit wes aucht the ferr-kent preacher, Dr Tammas Chalmers, an wes brocht here frae Chalmer's ain kirk near the meetin o the West Port an the Gressmercat whan the kirk wes shut doun in 1949.


Asyde the poupit forby is the Ryal Coat o Airms wi the quarterins o Scotland, giftit bi umwhyle Governors o Edinburrie Castle or thair weidaes, an unveiled bi HM The Queen in Juin 1991.

8.
Historic links wi the craft guilds that thrave at ae tyme in the auld Burgh o Cannogait is brocht ti mynd bi the whitters on the front o the gallerie.

9.
A hantil chynges war cairrit out ben the Kirk eftir Warld War II.  Twa mukkil 19t centurie eikins war taen awa: the waw wi the organ an poupit that steikit aff the nave frae the apse: an the syde galleries.  At the same tyme, new plenishins war giftit: in parteiklar, the staws in the apse, the Ryal Pew, the Governor's Pew an the Choir staws.

10.
Mair throu-gaun wark, baith outby an in, cuiverin the restoration o the 1817 ceilin, wes feinisht in 1991 for ti restore an hain the biggin an ti merk its 300t Anniversarie.  The siller for this cam no juist frae the congregation, but frae aw airts, an the war rowthie support frae ilka growne member o the Ryal Faimlie.

11.
The vestibule shaws the link atwein the first biggin at Halyrood an the praisent biggin in Cannogait, wi the Mortification Board o 1644 brocht frae the auld kirk at Halyrood in 1691, an the new indentit gless porch at the main entrie, commemoratin 300 year o wurship even on in this ae steid, 1691-1991.

12.  Architecturallie, this kirk is in a cless bi itsell in Scotland.  A fuller descrivin o it an a bit skreid o its historie can be fund in the Guide on sale in the vestibule.  The'r a Guide ti the Kirkyaird thare anaw.

-ooOoo-

A Familie Sairvice is hauden ilka Sabbath at 10.00 a.m.

Pairiss Wurship follaes on at 11.15 a.m.

Aw veisitors wul aye be verra walcum

The Sacrament o Haly Communion is celebratit at the Sairvice o Pairiss Wurship at Pask, 

Pentecost, Aw Sancts an Christmas an on the lest Sabbath ilk munth.


